
O Concello de Pontecesures cele-
bra desde hoxe venres, 4 de xullo, 
ata o vindeiro luns 7, as súas festas 
do Carme. Serán catro as xornadas 
cheas de actividades culturais, 
eventos deportivos, espectáculos e 
misas solemnes pensadas para to-
dos os públicos e idades en honor á 
Virxe do Carme e San Antón. Entre 
os acontecementos máis destaca-
dos atópanse as actuacións de  Xa-
bier Díaz e Adufeiras de Salitre e a da 
orquestra Olympus. 

A xornada comezará co IV Torneo 
de Fútbol Sala, que se levará a cabo 
no Pabellón Polideportivo. A continua-
ción, a partir das 22.30 horas, os fes-
texos seguirán coa actuación do mú-
sico Xabier Díaz que estará acompa-
ñado polas Adufeiras de Salitre, en A 
Prazuela, para deleitar ao público co-
as súas cancións. 

O músico coruñés presenta o Can-
cioneiro Galego Serodio (1989-2012), 
resultado dun extraordinario traballo 
de campo que compila a música, a 
cultura e a sabedoría popular transmi-
tida de xeración en xeración polas mu-
lleres do rural. 

Na seguinte xornada, a do sábado 
5, os festexos comezarán sobre ás  
13.00 horas, con pasarúas a cargo da 
agrupación musical Louband, que 
percorrerán as rúas da vila desde a 
Praza dos Valeiros. Para pechar a xor-
nada, ás 22.30 horas, comenzará a 
verbena a cargo da orquestra Marbe-
lla e a agrupación La Tremenda. 

O domingo, 6 de xullo, a festa co-
mezará ás 12.30 horas cunha master-
class participativa de zumba, liderada 

por Graciela Viturro. Ás 18.30 horas, 
terá lugar a tradicional misa solemne 
cantada pola Coral Polifónica A Barca-

rola, en honor á Virxe. Seguidamente 
celebrarase o tradicional Desfile Valei-
ro coa popular procesión e, ao seu re-

mate, tocará a Banda de Música Mu-
nicipal de Padrón. 

Pola noite, ás 22.30 horas, será o 
turno da orquestra Olympus, encarga-
dos de animar a noite coa súa música. 
Desde a unha e media da madrugada, 
os DJs Iván e Chito tomarán o relevo 
co obxectivo de manter a festa viva ata 
que o público aguante, asegurando 
unha noite chea de baile e diversión. 

O fin de festa, o vindeiro luns 7, ce-
lebrarase na honra a San Antón cunha 
xornada na que os máis pequenos se-
rán os protagonistas. O día de festa 
arrancará pola mañá co pasarúas a 
cargo da Asociación Cultural Xaran-
deira. A continuación, ás 12.30 horas, 
celebrarase a  misa solemne na honra 
a San Antón, que estará cantada pola 
Coral Polifónica Pontecesures, e dará 
paso á actuación da Asociación Cul-
tural Xarandeira, no atrio da Igrexa. 

Pola tarde, a celebración seguirá 
sobre ás 17.00 horas, cunha gran fes-
ta infantil que contará con inchables e 
obradoiros para todos, ubicados nas 
rúas centrais das vilas. Como punto fi-
nal ás catro xornadas festivas, ás 
22.00 horas, o Mago Tetto ofrecerá un 
espectáculo de  rock e maxia, baixo o 
nome Rock and Magic .

Festas do Carme en Pontecesures

Xabier Díaz actuará hoxe acompañado polas As Adufeiras de Salitre

Xabier Díaz e Adufeiras de 
Salitre inauguran O Carme
Catro xornadas festivas cheas de actividades pensadas para todos 

os públicos e idades honran á Virxe e a San Antón en Pontecesures

Os máis pequenos 
serán os grandes 
protagonistas da 
última xornada, o día 7

I.C.

Situado nun punto estratéxico entre 
as provincias de Pontevedra e A Co-
ruña, Pontecesures é un lugar cheo 
de historia e beleza natural que conta 
con diferentes puntos de interese que 
non se poden perder de visitar. Entre 
os máis destacables están a Ponte 
Romana, espazo crucial na historia e 
economía local, unindo as dúas pro-
vincias; a Casa da Lamprea e Praza 
de Abastos, unha lonxa construída no 
ano 2017 para os pescadores de 
lamprea; o Monumento ao Coche de 

Pedra, que conmemora a primeira fei-
ra do Automóbil de Ocasión cunha 
réplica en granito do primeiro coche 
de gasolina que circulou por Galicia; 
ou os Miradoiros do Piñeiro Manso e 
do Galiñeiro. 

Pontecesures é un dos segredos 

mellor agochados das Rías Baixas, 
alleo á masificación doutros grandes 
destinos de praia pero con todos os 
servizos e prestacións do mar e do ve-
rán a tiro de pedra.  

Ademais, desde hoxe, a localidade 
dá comezo ás homenaxes á Virxe do 
Carme e San Antón, que suceden ás 
realizadas con anterioridade en O Sal-
nés e Ullán. Serán catro as xornadas 
de festa nas que se alternarán activi-
dades culturais, eventos deportivos, 
espectáculos e misas. Os escenarios 
estarán repartidos en distintas localiza-
cións da vila. 

Festas do Carme en Pontecesures

Moito que facer en 
Pontecesures: unha 
vila chea de cultura, 
historia e natureza

CEDIDA

Imaxe da ponte romana de Pontecesures, ubicada entre as provincias de Pontevedra e A Coruña

I.C. Pontecesures ofrece  
ao visitante todas as 
vantaxes das Rías 
Baixas e sen masificar

Situada entre Pontevedra e A Coruña, conta 
con varios espazos que merecen ser visitados


